
Visoki predstavnik pozdravlja
pojašnjenja  člana
predsjedništva Izetbegovića u
vezi sa deložacijama
Visoki predstavnik, Wolfgang Petritsch, pozdravlja izjavu sa
pojašnjenjima koju je 10. septembra izdao član Predsjedništva,
gdin.  Alija  Izetbegović,  nakon  sastanka  sa  Visokim
predstavnikom.

Visoki  predstavnik  je  na  tom  sastanku  izrazio  duboku
zabrinutost povodom nedavnih novinskih izvještaja u kojima se
sugerira da je gdin. Izetbegović podsticao vladine dužnosnike
i članove pravosuđa na zanemarivanje zakona i neizdavanje i
neprovođenje  naloga  za  deložaciju  u  odredjenim  slučajevima
koji se tiču izbjeglica.

Gdin.  Izetbegović  je  nakon  toga,  u  svom  saopštenjuod  10.
septembra, pojasnio da se “izbjeglicama koji su aplicirali za
povratak mora omogućiti ili povratak njihovim domovima, ili,
ako to nije moguće, mora im se obezbijediti smještaj koji
osigurava higijenske i prostorne uvjete stanovanja izbjegličke
porodice. (…)  Izbjeglica koji odbija da se vrati u svoj dom
ili odbija drugi smještaj koji odgovara ovim uvjetima, ne
uživa zaštitu i može biti deložiran.”

Visoki predstavnik želi da naglasi da su imovinski zakoni i
drugi zakoni koji se odnose na izbjeglice i raseljena lica
formulirani tako da osiguravaju da se niko deložacijom ne
izbaci na ulicu. U nekim slučajevima, deložacije su neophodne
i  predstavljaju  sastavni  dio  procesa  povratka.  Deložacija
jednog lica, ma kako to bilo bolno za to lice, znači povratak
drugog lica.

Visoki predstavnik poziva sve dužnosnike u Bosni i Hercegovini
da  efikasno  provode  imovinske  zakone,  koji  predstavljaju
pravni  okvir  za  povratak  i  Aneks  7  Daytonskog  mirovnog
sporazuma. On izražava pohvalu za one koji i dalje ispunjavaju
svoje obaveze i podržavaju vladavinu zakona pod sve težim
uslovima, čak i uz prijetnje sopstvenoj sigurnosti. U ovom
pogledu treba posebno izraziti pohvalu sudstvu u Sarajevu zbog
očuvanja svoje neovisnosti.

Međunarodna  zajednica  u  potpunosti  podržava  provedbu
imovinskih  zakona  i  zajedno  sa  organima  vlasti  radi  na
rješavanju slučajeva u kojima se javljaju teška humanitarna
pitanja.


